
SEKSYEN 3

Perbelanjaan Kerajaan Persekutuan

Perspektif Keseluruhan

Perbelanjaan 2026

Perbelanjaan Kerajaan Persekutuan merupakan
instrumen fiskal yang penting dalam
menggalakkan aktiviti ekonomi, menyediakan
perkhidmatan awam asas dan menyokong
pelaksanaan keutamaan pembangunan
negara. Sehubungan dengan itu, Kerajaan
terus melaksanakan dasar fiskal yang cekap
dan mengembang namun secara berhemat
bagi mengekalkan daya tahan ekonomi serta
memelihara kesejahteraan rakyat. Seiring
dengan pelaksanaan Rancangan Malaysia
Ketiga Belas, 2026 - 2030 (RMK13), sumber
akan disalurkan bagi membina keupayaan
ekonomi, memperkukuh pembangunan modal
insan, menangani kesan perubahan iklim dan
memastikan negara kekal berdaya saing.

Peruntukan fiskal akan terus diagihkan secara
bersasar dan strategik untuk memastikan
pengoptimuman sumber dan seterusnya
menyumbang kepada kemampanan fiskal jangka
masa sederhana. Dalam hal ini, antara langkah
yang telah dilaksanakan termasuk mekanisme
caruman tetap bagi penjawat awam, langkah
rasionalisasi entiti Kerajaan dan penerimagunaan
teknologi dalam penyampaian perkhidmatan
awam. Pengurusan dana awam secara

berhemat akan terus diperkukuh melalui Akta
Perolehan Kerajaan 2026 [Akta 882] yang telah
diwartakan sekali gus meningkatkan kecekapan
dan keberkesanan perbelanjaan menerusi
penambahbaikan proses perolehan kerajaan.

Perbelanjaan Kerajaan Persekutuan 2026
disemak semula lebih tinggi berbanding
peruntukan yang diluluskan sebanyak
RM419.2 bilion kepada RM444.1 bilion
berikutan pelarasan keutamaan perbelanjaan
dan keperluan fiskal sepanjang tahun.
Semakan ini terutamanya disebabkan oleh
peningkatan keperluan subsidi bahan api
susulan peningkatan harga tenaga global
dalam keadaan ketegangan geopolitik yang
semakin memuncak. Pelarasan tersebut
mencerminkan langkah Kerajaan dalam
menangani keadaan ekonomi semasa di
samping mengekalkan momentum konsolidasi
fiskal dan melindungi kesejahteraan rakyat.
Daripada jumlah perbelanjaan yang disemak
semula, sebanyak RM363.1 bilion atau 81.8%
diperuntukkan kepada perbelanjaan mengurus
(OE) manakala RM81 bilion atau 18.2% kepada
perbelanjaan pembangunan (DE).

Sektor sosial menerima bahagian terbesar
daripada jumlah perbelanjaan iaitu sebanyak
RM154.8 bilion atau 34.9% daripada jumlah
peruntukan diikuti oleh sektor ekonomi

(RM60 bilion; 13.5%), keselamatan (RM43.8 bilion;
9.9%) dan pentadbiran am (RM20.1 bilion; 4.5%).
Baki 37.2% terdiri daripada perbelanjaan
tanggungan dan bayaran pindahan termasuk
bayaran khidmat hutang (DSC), bayaran
persaraan serta pemberian dan serahan kepada
kerajaan negeri.

JADUAL 3.1. Perbelanjaan Mengurus Kerajaan Persekutuan mengikut Komponen,

2025 - 2027
RM JUTA PERUBAHAN BAHAGIAN
KOMPONEN (%) (%)

2025  2026' 20272 2025 2026" 20272 2025 2026' 2027?
Emolumen 101,451 108,417 111,606 5.7 6.9 29 307 299 296
Bayaran persaraan 38,559 = 42,801 44,597 74 11.0 42 117 11.8 118
Bayaran khidmat hutang 53,711 | 57,300 61,013 6.4 6.7 6.5 16.2 15.8 16.2
E:gjgzr:]age‘;ae:i serahan kepada g gng 19403 11,504 9.6 163 0.9 3.0 3.1 3.1
Perkhidmatan dan bekalan 42,174 | 41,629 @ 45,052 12.0 -1.3 8.2 12.8 11.5 12.0
Subsidi dan bantuan sosial 55,268 74,473 72,729 -18.0 347  -23 167 205  19.3
Pembelian aset 1,281 922 1,312 7.8 -28.0 42.3 0.4 0.3 0.3
Bayaran balik dan hapus kira 435 547 552 -12.9 257 0.9 0.1 0.2 0.1
szgfﬂf‘” CEELR) [k 15,120 15,037 17,094 80  -05 137 4.6 4.1 4.5
Lain-lain 12,969 10,526 11,381  36.1 -18.8 8.1 3.8 2.8 3.1
Jumlah 330,776 363,055 376,840 2.9 9.8 3.8 100.0 100.0 100.0
% daripada KDNK 16.3 16.6 16.2

" Anggaran disemak
2 Anggaran belanjawan tidak termasuk langkah Belanjawan 2027

Sumber: Kementerian Kewangan Malaysia

Peruntukan OE pada 2026 telah disemak
semula lebih tinggi sebanyak RM363.1 bilion
daripada peruntukan asal RM338.2 bilion.
Peningkatan ini terutamanya didorong oleh
peruntukan lebih tinggi bagi subsidi dan
bantuan sosial khususnya subsidi bahan

api di samping peningkatan perbelanjaan
perkhidmatan dan bekalan serta pemberian
dan serahan kepada kerajaan negeri.

Pada 2026, OE dijangka meningkat 9.8%

berbanding 2025 terutamanya disebabkan oleh

peruntukan lebih tinggi untuk subsidi dan
bantuan sosial, emolumen, bayaran persaraan
dan DSC yang merangkumi 78% daripada
jumlah OE. Sementara itu, perbelanjaan bagi
perkhidmatan dan bekalan, pembelian aset
serta perbelanjaan mengurus lain yang lebih
rendah mencerminkan usaha berterusan

untuk mengawal perbelanjaan bukan asas dan
berkeutamaan rendah. Pelarasan perbelanjaan

ini menunjukkan ketangkasan Kerajaan
mengurus perbelanjaan komited dalam
menghadapi keadaan luar jangka.

Emolumen kekal sebagai komponen terbesar
OE mewakili 29.9% atau RM108.4 bilion.
Peruntukan ini dianggar meningkat 6.9%

susulan kenaikan gaji tahunan dan
pelaksanaan fasa kedua Sistem Saraan
Perkhidmatan Awam (SSPA). Langkah ini
membuktikan komitmen Kerajaan untuk
menyediakan pakej saraan yang kompetitif
bagi mengekalkan perkhidmatan awam yang
berkesan dan berkeupayaan khususnya dalam
penyampaian perkhidmatan asas di samping
mengurus komitmen saraan dalam rangka
kerja fiskal yang lebih luas.

Bayaran persaraan dianggar meningkat
11% kepada RM42.8 bilion merangkumi
11.8% daripada jumlah OE. Peningkatan ini



mencerminkan pertambahan bilangan pesara
dan penerima pencen, pelarasan bayaran
pencen berikutan pelaksanaan SSPA serta
semua tanggungan statutori persaraan.
Memandangkan komitmen tersebut merupakan
perbelanjaan wajib, peningkatan berterusan
bayaran persaraan menunjukkan kepentingan
mengurus tekanan perbelanjaan jangka

masa panjang.

Subsidi dan bantuan sosial dijangka meningkat
ketara sebanyak 34.7% kepada RM74.5 bilion
pada 2026 merangkumi 20.5% daripada jumlah
OE terutamanya didorong oleh keperluan
subsidi bahan api yang lebih tinggi. Bagi
mengurus komitmen subsidi lebih tinggi ini,
Kerajaan telah memperluas skim BUDI Diesel
ke Sabah dan Sarawak sekali gus membendung
aktiviti penyeludupan rentas sempadan dan
ketirisan. Pada masa yang sama, pengembalian
semula kuota bulanan RON95 sebanyak

300 liter di bawah BUDI95 memperlihatkan
komitmen Kerajaan dalam meringankan
tekanan kos sara hidup rakyat.

Bayaran khidmat hutang dianggar meningkat
6.7% kepada RM57.3 bilion merangkumi 15.8%
daripada jumlah OE terutamanya disebabkan
oleh bayaran faedah dan keuntungan lebih
tinggi berikutan keperluan pembiayaan
terkumpul. Pengurusan hutang dan strategi
pembiayaan berhemat kekal penting dalam
membendung kesan jangka masa panjang
perbelanjaan berkaitan hutang terhadap
kemampanan fiskal.

Perkhidmatan dan bekalan dijangka berkurang
sebanyak 1.3% kepada RM41.6 bilion
merangkumi 11.5% daripada jumlah OE.
Pengurangan ini berikutan perbelanjaan
lebih rendah bagi perkhidmatan ikhtisas
serta penyelenggaraan dan pembaikan
yang mencerminkan penyusunan semula
keutamaan perbelanjaan Kerajaan selaras
dengan keutamaan semasa negara. Walau
bagaimanapun, perbelanjaan operasi bagi
sewaan, utiliti, bahan mentah dan bekalan
penyelenggaraan kekal diperlukan bagi
memastikan penyampaian perkhidmatan
awam tidak terjejas.

Sejumlah RM15 bilion atau 4.1% daripada OE
diperuntukkan bagi pemberian kepada badan
berkanun terutamanya untuk menyokong
operasi universiti awam serta agensi
pembangunan wilayah dan luar bandar.
Kerajaan akan terus memperkukuh tadbir urus
dan pengurusan kewangan badan berkanun
termasuk usaha meningkatkan penjanaan
hasil serta menambah baik kecekapan operasi.
Sementara itu, pemberian dan serahan kepada
kerajaan negeri meningkat 16.3% kepada
RM11.4 bilion terutamanya didorong oleh
peningkatan pemberian yang termaktub dalam
Perlembagaan Persekutuan dan pemberian
khas termasuk peruntukan berkaitan Sabah
dan Sarawak. Pindahan tersebut akan terus
menyokong penyampaian perkhidmatan awam
dan pembangunan pada peringkat negeri di
samping menyumbang kepada pembangunan
wilayah yang lebih seimbang serta menegaskan
komitmen Kerajaan Persekutuan terhadap
Perjanjian Malaysia 1963 (MA63).

Peruntukan DE pada 2026 sebanyak

RM81 bilion menggambarkan keutamaan
berterusan Kerajaan terhadap perbelanjaan
pembangunan bagi program dan projek
strategik dalam tahun pertama pelaksanaan
RMK13. Sektor ekonomi kekal menerima
peruntukan terbesar sebanyak 45.8% daripada
jumlah DE diikuti oleh sektor sosial (33.9%),
keselamatan (14.6%) dan pentadbiran am
(5.7%). Agihan ini menunjukkan tumpuan
berterusan Kerajaan bagi memperkukuh
pertumbuhan ekonomi dan pembangunan
infrastruktur di samping menyokong
pembangunan modal insan, kesejahteraan
rakyat, keselamatan negara dan penyampaian
perkhidmatan awam.

Sektor ekonomi menerima peruntukan

sebanyak RM37.1 bilion mencerminkan
pelaburan berterusan dalam infrastruktur,
pembangunan ekonomi dan daya tahan alam
sekitar. Subsektor pengangkutan menerima
bahagian terbesar sektor tersebut iaitu 46.4%
dengan pembiayaan disalurkan kepada projek
ketersambungan strategik termasuk LRT Laluan
Mutiara Pulau Pinang dan Lebuhraya Pan
Borneo Sabah.

Peruntukan kepada subsektor alam sekitar
dijangka meningkat 21% kepada RM3.4 bilion
disokong oleh peruntukan lebih tinggi bagi
projek tebatan banjir terutamanya di Kota

Bharu, Kelantan dan Kuala Nerus, Terengganu.

Peruntukan tersebut menyokong usaha
untuk memperkukuh daya tahan iklim serta
melindungi komuniti dan aktiviti ekonomi
daripada kesan risiko berkaitan alam sekitar
dan iklim.

Peruntukan kepada subsektor perdagangan
dan perindustrian diunjur meningkat 8.6%
kepada RM3.3 bilion bagi menyokong inisiatif
yang bertujuan memperkukuh ekosistem
industri dan pelaburan antaranya Program
Pertumbuhan Pembiayaan Prosper (Prosper
Grow) serta Projek Flagship Industri Bernilai
Tinggi dan Berteknologi Tinggi.

Sementara itu, peruntukan kepada subsektor
pertanian dianggar menyusut 0.4% kepada
RM2.8 bilion menunjukkan perubahan dalam
pelaksanaan dan keperluan pembiayaan

bagi program terpilih. Walau bagaimanapun,
peruntukan ini terus menyokong usaha
Kerajaan untuk memperkukuh keupayaan
produktif, meningkatkan daya tahan ekonomi
dan menggalakkan pembangunan yang
seimbang. Program dan projek utama
termasuk Program Perluasan Keberhasilan

Industri Ternakan dan Program Pengganda30.

Peruntukan bagi sektor sosial dijangka
menyusut 0.5% kepada RM27.4 bilion.
Subsektor pelajaran dan latihan mencatat
bahagian terbesar berjumlah RM14 bilion.
Program dan projek utama termasuk
pembinaan kompleks sekolah baharu di
Kluang dan Johor Bahru, Dana Latihan TVET
serta pembinaan Hospital Pengajar dan Pusat
Kesihatan Prima UNIMAS.

Peruntukan bagi subsektor kesihatan dianggar
meningkat 9.9% kepada RM6.7 bilion termasuk
pembinaan Hospital Kapar di Selangor dan
Hospital Petra Jaya di Sarawak. Subsektor
perumahan menerima peruntukan sebanyak
RM1.5 bilion yang disalurkan terutamanya
untuk Program Bantuan Rumah dan Program
Rumah Mesra Rakyat. Peruntukan tersebut
menyerlahkan tumpuan berterusan terhadap
pemerkasaan modal insan serta infrastruktur
sosial khususnya dalam bidang penjagaan
kesihatan dan perumahan.

Peruntukan sektor keselamatan dianggar
berkurang 1.1% kepada RM11.8 bilion
menggambarkan perbelanjaan lebih rendah
bagi subsektor pertahanan. Perbelanjaan bagi
subsektor pertahanan dianggar berkurangan
sebanyak 4.5% kepada RM8.1 bilion manakala
peruntukan subsektor keselamatan dalam
negeri dijangka meningkat sebanyak 7.2%
kepada RM3.7 bilion. Walaupun terdapat
penurunan, namun komitmen Kerajaan terhadap
pertahanan negara, keselamatan dalam negeri
dan kesiapsiagaan kekal tidak terjejas. Usaha
ini termasuk perolehan aset pertahanan seperti
senjata, pesawat dan kapal peronda.

Peruntukan kepada sektor pentadbiran

am dianggar meningkat 26.9% kepada

RM4.6 bilion terutamanya disebabkan oleh
pelaburan berterusan dalam infrastruktur
digital dan pengurusan data sektor awam.
Sebahagian besar peruntukan disalurkan bagi
memperkukuh rangkaian Kerajaan dan sistem
penstoran awan termasuk Neo MyGovNet,
Perkhidmatan Government Hybrid Cloud serta
Perluasan dan Pengukuhan Perkhidmatan
MyGovCloud@PDSA Fasa III. Pelaburan ini
bertujuan memperkukuh kesalinghubungan
digital, menambah baik pengurusan data serta
meningkatkan kecekapan dan kebolehcapaian
penyampaian perkhidmatan awam.

JADUAL 3.2. Perbelanjaan Pembangunan Kerajaan Persekutuan mengikut Sektor,
2025 - 2027

RM JUTA PERUBAHAN BAHAGIAN
SEKTOR i e
2025 2026 20272 2025 2026'" 20272 2025 2026'" 20272

Ekonomi 38,758 | 37,135 37,655 -10.7 -4.2 1.4 47.3 45.8 45.4
antaranya:

Pengangkutan 17,706 | 17,234 17,557 -13.5 -2.7 1.9 21.6 21.3 21.2

E::?na dgj;?izz Rl 3,020 3,281 3,513 1.2 8.6 7.1 3.7 4.1 4.2

Tenaga dan kemudahan awam| 2,574 2,490 2,751 17.8 -3.2 10.5 3.1 3.1 3.3

Pertanian 2,804 2,793 2,921 -0.2 -0.4 4.6 3.4 34 3.5

Alam sekitar 2,825 3,418 3,605 7.6 21.0 55 3.4 4.2 4.3
Sosial 27,592 27,442 27,988 7.8 -0.5 2.0 33.7 33.9 33.7
antaranya:

Pelajaran dan latihan 14,115 | 13,951 13,550 12.1 -1.2 -2.9 17.2 17.2 16.3

Kesihatan 6,068 6,669 6,907 3.4 9.9 3.6 7.4 8.2 8.3

Perumahan 1,836 1,457 1,681 14.6 -20.7 15.4 2.2 1.8 2.0
Keselamatan 11,918 11,788 @ 12,240 3.0 -1.1 3.8 14.5 14.6 14.7
Pentadbiran am 3,653 4,635 5,117 6.4 26.9 10.4 4.5 5.7 6.2
Jumlah 81,921 | 81,000 83,000 -2.5 -1.1 2.5 100.0 100.0 100.0
% daripada KDNK 4.0 3.7 3.6

' Anggaran disemak
2 Anggaran belanjawan tidak termasuk langkah Belanjawan 2027

Sumber: Kementerian Kewangan Malaysia

Jumlah peruntukan perbelanjaan Kerajaan
Persekutuan bagi Belanjawan 2027 dianggar
sebanyak RM459.8 bilion atau 19.8% daripada
KDNK, meningkat 3.6% berbanding Belanjawan
2026 disemak semula. Daripada jumlah tersebut,
RM376.8 bilion atau 81.9% diperuntukkan
kepada OE manakala baki RM83 bilion
diperuntukkan kepada DE. Perbelanjaan akan
terus tertumpu kepada projek dan program
yang berpaksikan rakyat dengan 30.2%
daripada jumlah peruntukan disalurkan kepada
Kementerian Pendidikan, Kementerian Kesihatan
dan Kementerian Pertahanan.

Tinjauan 2027

Pada 2027, perbelanjaan Kerajaan Persekutuan
akan terus berpandukan keperluan untuk
mengimbangi antara pembangunan dan
operasi perkhidmatan awam dengan
kemampanan fiskal. Komitmen OE dijangka
terus berdepan tekanan daripada keperluan
perbelanjaan yang tinggi khususnya subsidi
dan bantuan sosial, perkhidmatan dan

bekalan serta pemberian dan serahan.
Sementara itu, DE akan terus menyokong
pelaburan keutamaan di bawah RMK13 dengan
penekanan terhadap program dan projek
dengan kesan limpahan ekonomi yang ketara,
dilaksanakan dengan pantas serta memberikan
nilai untuk wang. Kerajaan akan terus
memastikan sumber awam disalurkan bagi

Berdasarkan peruntukan mengikut sektor,
penerima bahagian terbesar adalah sektor sosial
sebanyak RM161.6 bilion atau 35.1% daripada
jumlah peruntukan menggambarkan keutamaan
berterusan Kerajaan terhadap pembangunan

menjana impak yang optimum kepada rakyat
dan ekonomi di samping meneruskan langkah
konsolidasi fiskal.

modal insan dan kesejahteraan rakyat. Agihan
ini diikuti oleh sektor ekonomi (RM59.4 bilion;
12.9%), keselamatan (RM46 bilion; 10%) dan

pentadbiran am (RM23.4 bilion; 5.1%). Baki
sebanyak RM169.4 bilion terdiri daripada
perbelanjaan tanggungan dan bayaran pindahan.

Peruntukan OE adalah berjumlah

RM376.8 bilion atau 16.2% daripada KDNK iaitu
meningkat 3.8% berbanding Belanjawan 2026
yang telah disemak semula. Peningkatan ini
terutamanya disumbangkan oleh peruntukan
lebih tinggi bagi emolumen, bayaran
persaraan, DSC serta perkhidmatan dan
bekalan. Kerajaan akan terus memperkukuh
pengurusan perbelanjaan dan memastikan
peruntukan mengurus disalurkan kepada
perkhidmatan dan program penting.

Emolumen kekal sebagai komponen terbesar
OE, mewakili 29.6% atau RM111.6 bilion.
Peruntukan ini diunjur meningkat sebanyak
2.9% disebabkan oleh kenaikan gaji tahunan.
Peruntukan tambahan turut disediakan bagi
memenuhi keperluan tenaga kerja dalam
sektor kesihatan serta dalam sektor pendidikan
susulan pelaksanaan sistem dua kohort bagi
pengambilan Tahun Satu.

Bayaran persaraan diunjur meningkat

4.2% kepada RM44.6 bilion merangkumi

11.8% daripada jumlah OE. Peningkatan ini
mencerminkan komitmen berkaitan pencen
yang semakin meningkat susulan pertambahan
bilangan pesara dan penerima manfaat di
samping bayaran berkaitan persaraan lain.
Dalam hal ini, Kerajaan Persekutuan kekal
pada landasan untuk melaksanakan mekanisme
caruman tetap bagi mengurus liabiliti pencen.

Peruntukan subsidi dan bantuan sosial

diunjur berkurang secara marginal sebanyak
2.3% kepada RM72.7 bilion, merangkumi

19.3% daripada jumlah OE. Pengurangan ini
menggambarkan pelaksanaan berterusan
mekanisme subsidi bersasar dan jangkaan
penambahbaikan dalam pengurusan subsidi.
Pelaksanaan BUDI95 dan BUDI Diesel serta
Sistem Subsidi Minyak Masak Elektronik (eCOSS)
di seluruh negara dijangka menjana penjimatan
sederhana dalam peruntukan belanjawan.

Inisiatif tersebut dapat mengurangkan ketirisan
dan memastikan bantuan disalurkan kepada
penerima yang layak di samping memperkukuh
kemampanan perbelanjaan awam.

Bayaran khidmat hutang (DSC) diunjur
meningkat 6.5% kepada RM61 bilion
merangkumi 16.2% daripada jumlah OE dengan
bayaran khidmat hutang domestik membentuk
98.4% daripada jumlah tersebut. Penjualan bon
berterusan di pasaran global terkini memberi
impak yang tidak ketara terhadap persekitaran
keluk hasil bon domestik disokong oleh
kecairan pasaran domestik yang mencukupi
serta asas pelabur yang pelbagai.

Perkhidmatan dan bekalan meningkat 8.2%
kepada RM45.1 bilion mewakili 12% daripada
jumlah OE. Kenaikan ini terutamanya didorong
oleh keperluan operasi bagi perkhidmatan
awam asas termasuk bekalan bahan mentah,
penyelenggaraan dan pembaikan serta
komitmen sewaan dan utiliti. Selain itu,
peruntukan turut disediakan untuk pelanjutan
Visit Malaysia 2026 - 2027 serta persiapan
Sukan SEA ke-34 dan Pilihan Raya Umum Ke-16.
Penekanan berterusan terhadap kawalan
perbelanjaan, kecekapan perolehan dan nilai
untuk wang dijangka dapat memastikan
keperluan mengurus yang tinggi
diterjemahkan kepada penyampaian
perkhidmatan yang berkesan.

Sejumlah RM17.1 bilion diperuntukkan bagi
pemberian kepada badan berkanun yang
merangkumi 4.5% daripada jumlah OE.
Peruntukan ini memastikan pembiayaan yang
mencukupi disediakan kepada badan berkanun
untuk melaksanakan mandat organisasi
khususnya pembangunan luar bandar,
pendidikan tinggi dan program sokongan
sosioekonomi. Sementara itu, pemberian dan
serahan kepada kerajaan negeri diperuntukkan
sebanyak RM11.5 bilion. Penyediaan peruntukan
tersebut membantu memperkukuh keupayaan
pentadbiran serta merapatkan jurang
pembangunan wilayah bagi memastikan
pertumbuhan ekonomi yang seimbang
merentas seluruh negeri.



Peruntukan DE diunjur sebanyak RM83 bilion
pada 2027, termasuk peruntukan kepada sekitar
1,500 program dan projek baharu yang
diluluskan. Sektor ekonomi terus menerima
bahagian terbesar iaitu 45.4% diikuti oleh
sektor sosial (33.7%), keselamatan (14.7%)

dan pentadbiran am (6.2%). Sejajar dengan
keperluan Akta Kewangan Awam dan
Tanggungjawab Fiskal 2023 [Akta 850], Kerajaan
kekal komited untuk memperuntukkan DE
sekurang-kurangnya 3% daripada KDNK.
Keutamaan akan diberikan kepada program

dan projek bagi memperkukuh produktiviti,
menambah baik penyampaian perkhidmatan
awam, meningkatkan daya tahan sosioekonomi
serta menyumbang kepada kesejahteraan rakyat.

Sejumlah RM37.7 bilion diperuntukkan bagi
sektor ekonomi untuk memperkukuh daya saing
negara melalui peluasan infrastruktur strategik
dan galakan aktiviti pelaburan. Subsektor
pengangkutan, alam sekitar serta perdagangan
dan perindustrian merupakan penerima
terbesar peruntukan ini mencerminkan
penekanan berterusan Kerajaan untuk
memperkukuh ketersambungan, menyokong
pembangunan mampan dan menambah baik
ekosistem pelaburan.

Subsektor pengangkutan menerima

RM17.6 bilion atau 46.6% daripada peruntukan
sektor dengan perbelanjaan disasarkan untuk
meningkatkan ketersambungan di seluruh
negara dan menangani kesesakan lalu lintas.
Antara projek utama yang sedang dilaksanakan
adalah LRT Laluan Mutiara Pulau Pinang dan
Lebuhraya Pan Borneo Sabah, pembinaan
stesen kereta api di Arena Larkin, Johor serta
program pembaikan cerun kekal di jalan
persekutuan seluruh Malaysia. Pelaburan
tersebut dijangka dapat meningkatkan
kecekapan dan kebolehpercayaan infrastruktur
pengangkutan di samping menyokong

mobiliti yang lebih baik dan memudah cara
aktiviti ekonomi.

Subsektor alam sekitar diperuntukkan
sebanyak RM3.6 bilion bagi memperkukuh
daya tahan alam sekitar serta memajukan

agenda mitigasi perubahan iklim dan
pemuliharaan alam semula jadi negara.
Peningkatan sebanyak 5.5% menunjukkan
sokongan berterusan terhadap penyesuaian
iklim melalui pembangunan dan menaik taraf
kolam takungan dan sungai di Selangor serta
projek pembersihan dan penyelenggaraan
sungai di Kuala Lumpur bagi mengurangkan
risiko banjir kilat. Langkah tersebut bertujuan
untuk memperkukuh kapasiti tebatan banjir,
meningkatkan kualiti alam sekitar dan
mempertingkat daya tahan iklim.

Sementara itu, sebanyak RM3.5 bilion
diperuntukkan kepada subsektor perdagangan
dan perindustrian bagi menyokong
pembangunan industri, keusahawanan dan
aktiviti berkaitan pelaburan. Inisiatif seperti
Program Sejahtera MADANI untuk PKS serta
usaha menaik taraf dan menyelenggara
kemudahan awam di pelbagai tumpuan
pelancongan akan menyokong pembangunan
dan penambahbaikan infrastruktur pelancongan
sejajar dengan Visit Malaysia 2026 - 2027.

Peruntukan bagi sektor sosial diunjur
meningkat 2% kepada RM28 bilion. Peruntukan
lebih tinggi mencerminkan komitmen
berterusan untuk memperkukuh pembangunan
modal insan serta meningkatkan kualiti

dan kebolehcapaian perkhidmatan awam.
Subsektor pelajaran dan latihan menerima
peruntukan terbesar sebanyak RM13.6 bilion
menggambarkan keutamaan diberikan

kepada peningkatan kualiti pendidikan dan
pengukuhan infrastruktur pembelajaran.
Peruntukan utama antara lain disalurkan bagi
menaik taraf kemudahan dan bilik darjah sedia
ada untuk menyokong pelaksanaan sistem dua
kohort pengambilan murid Tahun Satu dan
menyediakan persekitaran pembelajaran yang
lebih selamat dan kondusif.

Peruntukan sebanyak RM6.9 bilion disediakan
bagi subsektor kesihatan untuk memperkukuh
infrastruktur dan penyampaian perkhidmatan
penjagaan kesihatan. Inisiatif utama termasuk
Projek Pembinaan Baharu Pusat Rawatan
Harian dan Kompleks Klinik Pakar, Hospital

Sultanah Aminah, Johor Bahru serta Projek
Pembinaan Blok Wanita dan Kanak-Kanak,
Hospital Tengku Ampuan Afzan, Kuantan.

Subsektor perumahan diperuntukkan sebanyak
RM1.7 bilion terutamanya bagi menyokong
kerja awalan projek perumahan baharu
termasuk Projek Pembangunan Bandar
MADANI Bukit Jalil serta projek perumahan

di Kuantan, Johor Bahru dan Alor Setar.
Peruntukan ini bertujuan untuk meluaskan
akses kepada perumahan yang mencukupi,
berkualiti dan mampu milik, meningkatkan
taraf hidup serta menggalakkan pembangunan
sosioekonomi yang lebih inklusif.

Sektor keselamatan diperuntukkan sebanyak
RM12.2 bilion merangkumi RM8.2 bilion untuk
subsektor pertahanan dan RM4 bilion untuk
keselamatan dalam negeri. Peruntukan ini
menunjukkan komitmen berterusan untuk
memperkukuh keupayaan pertahanan negara,
kesiapsiagaan keselamatan negara dan
meningkatkan keselamatan awam. Sebahagian
besar daripada peruntukan ini akan disalurkan
bagi perolehan dan penaiktarafan aset
pertahanan dan keselamatan di samping
pelaburan dalam infrastruktur serta sistem
keselamatan yang kritikal. Inisiatif utama
termasuk perolehan aset pertahanan utama
seperti pesawat dan kapal peronda serta
penyediaan Advance Passenger Screening
System (APSS).

Sektor pentadbiran am diperuntukkan sebanyak
RM5.1 bilion bagi memperkukuh keupayaan
sektor awam serta meningkatkan kecekapan,
kebolehcapaian dan kualiti penyampaian
perkhidmatan Kerajaan. Peruntukan ini

akan menyokong pemodenan sistem ICT
merentas agensi Kerajaan sejajar dengan
agenda transformasi digital Kerajaan untuk
meningkatkan kecekapan operasi dan memudah

cara perkhidmatan awam agar lebih responsif.
Peruntukan ini juga akan membiayai pembinaan
Kompleks Pejabat Suruhanjaya Pencegahan
Rasuah Malaysia di Kedah dan pembangunan
Sistem Maklumat Aset Rampasan Terpusat.
Pelaburan tersebut akan memperkukuh
infrastruktur sektor awam, meningkatkan
keupayaan institusi serta menyediakan
persekitaran yang lebih kondusif bagi
penyampaian perkhidmatan Kerajaan

yang berkesan.

Pinjaman Boleh Dituntut
Persekutuan

Pada akhir Disember 2025, jumlah baki
Pinjaman Boleh Dituntut Persekutuan' di
bawah Kumpulan Wang Pembangunan
berjumlah RM40.6 bilion atau 2% daripada
KDNK. Pinjaman kepada syarikat merupakan
bahagian terbesar daripada pinjaman ini
berjumlah RM25.9 bilion diikuti oleh kerajaan
negeri (RM9.5 bilion), badan berkanun
persekutuan (RM5.2 bilion) serta organisasi lain
dan koperasi (RM33.7 juta).

Penyaluran pinjaman melalui DE pada 2026
dianggar berjumlah RM1 bilion. Kerajaan
negeri adalah penerima pinjaman terbesar
sebanyak RM475 juta diikuti oleh syarikat
(RM405 juta), badan berkanun persekutuan
(RM135 juta) serta organisasi lain dan koperasi
(RM4 juta). Sebaliknya, Kerajaan dijangka
menerima bayaran balik pinjaman berjumlah
RM1.9 bilion. Daripada jumlah tersebut,
bayaran balik tertinggi dijangka diterima
daripada syarikat iaitu sebanyak RM1.4 bilion
diikuti oleh kerajaan negeri (RM416 juta),
badan berkanun persekutuan (RM100 juta)
serta organisasi lain dan koperasi (RM18 juta).

' Pinjaman Boleh Dituntut Persekutuan merupakan sebahagian daripada Aset Kewangan Kerajaan Persekutuan yang terdiri daripada kemudahan
pinjaman kepada kerajaan negeri, kerajaan tempatan, badan berkanun persekutuan, syarikat, koperasi dan pelbagai organisasi.

Pada 2027, Kerajaan akan menyediakan
pinjaman sebanyak RM1 bilion melalui DE bagi
menyokong pembangunan infrastruktur dan
meningkatkan kualiti hidup rakyat. Kerajaan
negeri merupakan penerima pinjaman terbesar
berjumlah RM503 juta diikuti oleh syarikat
(RM463 juta), badan berkanun persekutuan
(RM58 juta) serta organisasi lain dan koperasi
(RM2 juta). Sementara itu, bayaran balik
pinjaman diunjur sebanyak RM1.5 bilion.
Daripada jumlah tersebut, bayaran balik
tertinggi dijangka diterima daripada syarikat
sebanyak RM955 juta diikuti oleh kerajaan
negeri (RM419 juta), badan berkanun
persekutuan (RM120 juta) serta organisasi lain
dan koperasi (RM6 juta).

Kesimpulan

Perbelanjaan Kerajaan Persekutuan akan terus
berpandukan prinsip pengurusan fiskal yang
berhemat, peruntukan sumber yang berkesan
dan nilai untuk wang di samping memastikan
perbelanjaan awam kekal responsif terhadap
keperluan rakyat dan menyokong keutamaan
pembangunan negara. Sejajar dengan aspirasi
kerangka Ekonomi MADANI, Kerajaan kekal
komited untuk memperkukuh kualiti dan
kecekapan perbelanjaan awam, memelihara
ruang fiskal serta memastikan sumber yang
terhad disalurkan bagi menjana keberhasilan
ekonomi dan sosial yang bermakna. Komitmen
ini penting demi menyokong pertumbuhan
yang mampan dan inklusif, memperkukuh
penyampaian perkhidmatan awam dan
meningkatkan kesejahteraan rakyat di samping
mengekalkan daya tahan serta kelestarian
kewangan awam negara.

SISIPAN

Akta Perolehan Kerajaan 2026: Memperkukuh Tadbir Urus,
Akauntabiliti dan Nilai untuk Wang Awam

Penggubalan Akta Perolehan Kerajaan 2026 [Akta 882] merupakan salah satu pencapaian penting
dalam agenda pembaharuan fiskal Malaysia. Akta 882 diwartakan pada 26 Mei 2026 bagi
memperkukuh rangka kerja perundangan perolehan Kerajaan dengan peralihan kepada rangka kerja
berkanun yang seragam dan menyeluruh bagi menggantikan pendekatan terdahulu yang berasaskan
Arahan Perbendaharaan dan pekeliling di bawah Akta Tatacara Kewangan 1957 [Akta 61]. Akta 882
mengawal selia aktiviti perolehan Kerajaan merentas peringkat Kerajaan Persekutuan, kerajaan
negeri serta entiti seperti ditakrifkan di bawah Subseksyen 5(1) Akta tersebut. Selaras dengan
aspirasi strategik kerangka Ekonomi MADANI, anjakan pragmatik ini akan memperkukuh tadbir

urus dan akauntabiliti di samping melengkapi usaha pencegahan rasuah yang digariskan di bawah
Strategi Pembanterasan Rasuah Nasional 2024 - 2028. Akta ini juga penting dalam meningkatkan
kecekapan perbelanjaan Kerajaan selaras dengan prinsip utama di bawah Akta Kewangan Awam dan
Tanggungjawab Fiskal 2023 [Akta 850].

Sorotan Utama Akta Perolehan Kerajaan 2026

Akta 882 terbahagi kepada 12 Bahagian (Bahagian I hingga XII) yang merangkumi 93 Seksyen dan
dua Jadual seperti dalam Rajah 1. Ketelusan, akauntabiliti awam, persaingan terbuka, keadilan dan
kesaksamaan serta nilai terbaik untuk wang merupakan lima prinsip utama yang menjadi teras
Akta 882. Akta ini menyediakan rangka kerja perundangan perolehan yang kukuh dan komprehensif
merangkumi dasar perolehan, pentadbiran, penyelesaian pertikaian serta pematuhan dan
penguatkuasaan.

RAJAH 1. Rangka Kerja Perundangan Akta Perolehan Kerajaan 2026
PRINSIP UTAMA PEROLEHAN

. ...... . ......... .
iliti i Keadilan Nilai Terbaik
Ketelusan Akauntabiliti Awam Persaingan Terbuka dan Kesaksamaan untuk Wang
- - Pembekal, Penjalanan dan Pematuhan Kajian Semula, Rayuan
Lt s ey e e Integriti dan Penguatkuasaan an Peruntukan Am
[ (seksyen 1-5) NN (Scksyen 14-27) (Seksyen 39-44) (Seksyen 61- 62)
Bahagian I: Permulaan Bahagian IV: Pendaftaran Bahagian VII: Pemantauan Bahagian IX: Aduan, Bantahan
Memperuntukkan tajuk ringkas dan Pembekal dan Kontraktor Pematuhan dan Kajian Semula
perkara permulaan kuat kuasa, Memperuntukkan antaranya Memperuntukkan pemantauan Memperuntukkan pentadbiran
pemakaian, ketidakpakaian dan pendaftaran pembekal dan pematuhan dan penyeliaan, kuasa aduan, bantahan dan kajian semula
tafsiran Akta. kontraktor, keperluan pendaftaran, untuk menghendaki maklumat dan serta penubuhan dan pentadbiran
penggantungan dan larangan laporan penilaian pematuhan, panel kajian semula.
(Seksyen 6-9) mengenai pendaftaran. tindakan berdasarkan dapatan
. | penilaian dan pelaporan kepada Sek: 63-81
Bahagian II: Pentadbiran (Seksyen 28-36) agensi penguatkuasaan. (Edemn )
Menetapkan pentadbiran perolehan Bahagian X: Tribunal Rayuan
Kerajaan oleh Ketua Setiausaha Bahagian V: Penjalanan Perolehan NG EE)] Perolehan Kerajaan
Perbendaharaan, kewajipan dan Menetapkan antaranya penjalanan . i . Memperuntukkan antaranya
kuasa pegawai pengawal dan perolehan Kerajaan, perolehan gahaglarllVIII. Penyiasatan dan penuﬁuhan Tirsuimel Rayuayn
pegawai perolehan serta terbuka dan berdaya saing, dasar Menguat uai?(an " Perolehan Kerajaan, bidang kuasa,
pentadbiran oleh entiti perolehan dan langkah khusus, tatacara semasa emperuntukkan antaranya kuasa kuasa dan tatacara, rayuan,
selain Kementerian atau tempoh keterdesakan, obligasi peny!asatan,kpenageleddagan dan keputusan dan penguatkuasaan.
kementerian atau jabatan negeri. antarabangsa, kontrak perolehan [PETMIEEN, EREES | GREEE CEIE S37E)
kerajaan dan penggunaan sistem perkara penguatkuasaan yang
(Seksyen 10-13) berkomputer systems. berkaitan. (Seksyen 89-93)
Bahagian III: Kelulusan (GERSYEnlaZ-5) Bahagian XII: Am i
Memperuntukkan pihak berkuasa (Seksyen 37-38) Bahagian XI: Tindakan Memperuntukkan kuasa Menteri
yang meluluskan dalam perolehan : 5 . Pentadbiran dan Pendakwaan untuk membuat peraturan dan
Kerajaan, penubuhan lembaga E:ga‘l)ggfannw. teorican Memperuntukkan kesalahan meminda Jadual, arahan dan
perolehan, kelulusan oleh lembaga Memperuntukkan kewajipan untuk mengemukakan dokumen dan pekeliling oleh Ketua Setlausahq
perolehan dan kelulusan oleh menzahirkan kepentingan dan maklumat palsu, tanggungan Perbendaharaan, arahan oleh pihak
Menteri, Menteri Besar, Ketua larangan terhadap campur tangan berkaitan, penalti pentadbiran, berkuasa kewangan Negeri,
Menteri dan sebagainya. cElE eEreleham lamian pendakwaan, pengkompaunan kecualian dan peralihan serta Jadual
P Jaan. kesalahan dan penalti am. Pertama dan Jadual Kedua.

Sumber: Kementerian Kewangan Malaysia

Sorotan utama Akta ini adalah seperti berikut:
A. Skop dan Pemakaian

Akta 882 terpakai kepada setiap orang yang mentadbir, menjalankan, melaksanakan dan
menyertai perolehan kerajaan. Akta ini mengguna pakai pendekatan “follow the public money”
yang diperkenalkan melalui Akta Audit (Pindaan) 2024 [Akta A1720]. Akta 882 mentakrifkan
“perolehan Kerajaan” sebagai “mana-mana perolehan bagi pembekalan barangan atau perkhidmatan
atau bagi kerja yang dibiayai oleh penguntukan dana oleh Kerajaan Persekutuan atau mana-mana
Kerajaan Negeri, mengikut mana-mana yang berkenaan, sama ada sepenuhnya atau sebahagiannya,
atau melalui penggunaan apa-apa aset milik Kerajaan Persekutuan atau mana-mana Kerajaan Negeri,
mengikut mana-mana yang berkenaan”. Selaras dengan skop pemakaian yang luas, Subseksyen
5(1) mentakrifkan “entiti perolehan” sebagai Kerajaan Persekutuan atau mana-mana Kerajaan
Negeri, kementerian atau badan berkanun persekutuan, pihak berkuasa tempatan bagi wilayah
persekutuan atau entiti Kerajaan Persekutuan, kementerian atau jabatan atau badan berkanun
negeri, pihak berkuasa tempatan negeri atau entiti Kerajaan Negeri, agensi pelaksana dan entiti
lain yang mentadbir, menjalankan atau melaksanakan perolehan Kerajaan di bawah Akta ini, sekali
gus memperjelas tanggungjawab dan akauntabiliti dalam rangka kerja perolehan Kerajaan.

B. Kuasa Menteri Kewangan

Sebelum ini kuasa Menteri Kewangan berkaitan perolehan Kerajaan sebahagian besarnya ditadbir
di bawah Akta 61 dan Arahan Perbendaharaan. Pengenalan Akta 882 telah memperinci dan
menstruktur kuasa tersebut dengan lebih jelas dalam perundangan di samping menetapkan
mekanisme semak dan imbang sekali gus meningkatkan akauntabiliti dan tanggungjawab Menteri.
Peralihan ini selaras dengan matlamat untuk memperkukuh tadbir urus dan ketelusan serta
mencapai nilai terbaik untuk wang.

C. Perolehan Terbuka dan Berdaya Saing

Akta ini mengawal selia pelaksanaan perolehan kerajaan bagi memaksimumkan kecekapan dan
keberkesanan serta mewujudkan ekosistem perolehan yang adil. Secara khusus, Subseksyen
28(1) memperuntukkan bahawa kaedah perolehan terbuka dan berdaya saing hendaklah menjadi
kaedah utama dalam pelaksanaan perolehan kerajaan. Walau bagaimanapun, Subseksyen 28(2),
dibaca bersama Subperenggan 89(2)(g)(ii), membolehkan Menteri menetapkan kaedah perolehan
lain dengan mengambil kira objektif Akta ini, tertakluk kepada kriteria, kelayakan, syarat dan
sekatan serta tatacara pemakaian yang ditetapkan. Selain itu, Seksyen 30 memberi kuasa kepada
Menteri untuk menetapkan tatacara bagi perolehan kerajaan semasa tempoh keterdesakan yang
menghendaki tindakan serta-merta demi kepentingan ketenteraman, kesihatan atau keselamatan
awam. Peruntukan ini memastikan perolehan terbuka dan berdaya saing kekal sebagai kaedah
utama, di samping memberi ruang bagi menangani keadaan tertentu. Melalui pendekatan ini,
Kerajaan berusaha mencegah monopoli, menggalakkan peluang sama rata dan meningkatkan
penyertaan pasaran yang adil.

D. Peranan Berkanun dan Pengasingan Kuasa

Akta 882 menetapkan kuasa yang jelas bagi kelulusan perolehan berdasarkan nilai ambang khusus.
Pembahagian kuasa ini memastikan keputusan tidak tertumpu kepada satu pihak sekali gus
meningkatkan disiplin dalam proses kelulusan serta memperkukuh mekanisme semak dan imbang
dalam perolehan Kerajaan. Seksyen 10 menetapkan struktur tadbir urus yang membahagikan

empat kategori pihak berkuasa melulus dengan tahap kelulusan ditentukan berdasarkan risiko
kewangan dan nilai perolehan. Rajah 2 menunjukkan pihak berkuasa melulus mengikut nilai
ambang seperti yang diperuntukkan di bawah Subseksyen 10(2) dan Jadual Pertama’ Akta ini.
Pembahagian peranan dan kuasa kelulusan yang lebih jelas memperkukuh akauntabiliti di samping
menyokong proses membuat keputusan yang cekap.

RAJAH 2. Nilai Ambang Kelulusan

NILAI AMBANG KELULUSAN

YANG MELULUSKAN PEROLEHAN BAGI BARANGAN DAN
PERKHIDMATAN

PIHAK BERKUASA

PEROLEHAN BAGI KERJA

Di bawah RM50,000 nilai suatu kontrak

Pegawal pengawal perolehan atau jumlah nilai bagi setahun

Di bawah RM50,000

= Daripada RM50,000 hingga RM500,000
Jawatankuasa nilai suatu kontrak perolehan atau jumlah  Daripada RM50,000 hingga RM500,000
aas) nilai bagi setahun

Lebih daripada RM500,000 Lebih daripada RM500,000
ESibagapEelslan hingga RM50 juta hingga RM100 juta
Menteri/ Menteri Besar atau
@ E::Eaa“::;taer:’éadtiit’:ngﬁ‘l?:n Lebih daripada RM50 juta Lebih daripada RM100 juta
oleh Kerajaan Negeri

Sumber: Kementerian Kewangan Malaysia

E. Mekanisme Kajian Semula dan Rayuan Domestik

Akta 882 memperuntukkan mekanisme kajian semula dan rayuan domestik yang lebih tersusun dan
jelas bagi melindungi hak pembekal dan kontraktor yang menyertai perolehan Kerajaan melalui dua
peringkat iaitu panel kajian semula dan Tribunal Rayuan Perolehan Kerajaan. Di bawah Seksyen 61,
pihak yang telah mengemukakan bantahan dan tidak berpuas hati dengan keputusan yang dibuat
oleh entiti perolehan boleh mengemukakan keputusan tersebut untuk kajian semula oleh panel
kajian semula entiti perolehan berkenaan. Akta ini turut memperkenalkan pembaharuan penting
dengan menyediakan kaedah penyelesaian pertikaian perolehan Kerajaan daripada mekanisme
dalaman kepada Tribunal Rayuan. Di bawah Bahagian X Akta 882 (Tribunal Rayuan Perolehan
Kerajaan), Tribunal mempunyai kuasa berkanun untuk mendengar dan memutuskan rayuan daripada
pihak yang tidak berpuas hati yang mempertikaikan proses dan keputusan panel kajian semula. Di
bawah Seksyen 80(7), keputusan Tribunal Rayuan adalah muktamad dan mengikat pihak kepada
rayuan tersebut. Selanjutnya, menurut Seksyen 81, keputusan Tribunal Rayuan boleh, dengan
kebenaran Mahkamah Tinggi, dikuatkuasakan mengikut cara yang sama seperti penghakiman atau
perintah Mahkamah Tinggi. Secara keseluruhan, rangka kerja ini memastikan keputusan perolehan
tertakluk kepada penelitian yang rapi dan bebas di samping memelihara integriti sistem perolehan.

' Di bawah Seksyen 90 Akta 882, Menteri boleh, melalui perintah yang disiarkan dalam Warta, meminda Jadual kepada Akta ini.

F. Kesalahan Berkanun dan Tindakan Punitif

SEKSYEN 3

Akta 882 memperuntukkan rangka kerja penguatkuasaan yang tegas bagi mencegah penyalahgunaan
kuasa dan menghukum salah laku. Ciri utama Akta ini antaranya pengenaan tindakan punitif yang
tegas terhadap pemindahan, penyerahhakan atau novasi pemberian atau kontrak tanpa kelulusan,
kegagalan menzahirkan kepentingan, campur tangan dalam perolehan Kerajaan dan pengemukaan
dokumen atau maklumat palsu atau mengelirukan. Rangka kerja ini memastikan akauntabiliti secara
menyeluruh dengan pemakaiannya meliputi individu, entiti korporat, pengarah syarikat dan pegawai
awam. Langkah penguatkuasaan ini disokong oleh hukuman dan penalti yang diperuntukkan bagi
pelanggaran tertentu berkaitan perolehan seperti diringkaskan dalam Rajah 3. Secara keseluruhan,
sekatan berkanun, pemantauan pematuhan dan kuasa penyiasatan di bawah Akta ini memperkukuh

akauntabiliti serta melindungi perolehan Kerajaan daripada ketidakpatuhan.

RAJAH 3. Kesalahan dan Penalti di bawah Akta

Seksyen dan Kesalahan

Keperluan/ Larangan

Penalti yang Dikenakan

Liabiliti Korporat/ Berkaitan

Seksyen 27

Pendaftaran dalam
Kod Bidang yang Sama

Pihak berdaftar hendaklah mendapatkan
kelulusan terlebih dahulu daripada Pendaftar
sebelum didaftarkan dalam kod bidang yang
sama.

Di bawah Seksyen 88, seseorang
individu boleh didenda tidak melebihi
RM100,000, dipenjarakan selama
tempoh tidak melebihi tiga tahun atau
kedua-duanya

Di bawah Seksyen 88, syarikat,
perkongsian, koperasi atau badan
profesional boleh didenda tidak
melebihi RM500,000. Seksyen 83 juga
boleh memperluas liabiliti kepada
pengarah dan pihak yang
bertanggungjawab dalam pengurusan
tertakluk kepada pembelaan yang
diperuntukkan.

Seksyen 35 Pihak berdaftar hendaklah mendapatkan Pesalah boleh didenda tidak kurang Di bawah Seksyen 83, pengarah dan
kelulusan terlebih dahulu daripada pegawai daripada tiga kali nilai pemberian atau pihak yang bertanggungjawab dalam
Pemindahan, pengawal sebelum memindahkan, menyerahhak- kontrak yang ditawarkan atau RM1juta pengurusan boleh dikenakan penalti
Penyerahhakan kan atau membuat novasi keseluruhan atau mengikut mana-mana yang lebih tinggi,  yang sama seperti individu tertakluk
atau Novasi sebahagian daripada pemberian atau kontrak dipenjarakan selama tempoh tidak kepada pembelaan yang diperuntuk-
yang ditawarkan atau apa-apa kepentingan di melebihi lima tahun atau kedua-duanya. ~ kan.
dalamnya.
Seksyen 37 Pihak yang tertakluk kepada Seksyen 37 Pesalah boleh didenda tidak melebihi Di bawah Seksyen 83, pengarah dan

Kewajipan untuk
Menzahirkan
Kepentingan

hendaklah menzahirkan kepentingan langsung
atau tidak langsung yang berkaitan, termasuk
kepentingan ahli keluarga atau sekutu dan
pemunyaan benefisial.

RM250,000, dipenjarakan selama
tempoh tidak melebihi lima tahun
atau kedua-duanya.

pihak yang bertanggungjawab dalam
pengurusan boleh dikenakan penalti
yang sama seperti individu tertakluk
kepada pembelaan yang diperuntuk-
kan.

Seksyen 38

Campur Tangan dalam
Perolehan Kerajaan

Seksyen 59, 60 dan 82

Galangan,
Pemusnahan Rekod
dan Maklumat Palsu

Tiada pihak boleh secara langsung atau tidak
langsung campur tangan, mengugut,
menggunakan pengaruh tidak wajar atau selainnya
mengganggu perolehan aktif dengan cara yang
menyebabkan atau berkemungkinan menyebabkan
penyimpangan daripada proses yang ditetapkan.

Seksyen 59 melarang galangan terhadap pegawai
yang diberikan kuasa, pemecahan meterai rasmi
dan ketidakpatuhan lain yang dinyatakan. Seksyen
60 melarang pemusnahan, penyembunyian,
pencacatan atau pengubahan atau pemindahan
rekod dalam keadaan yang dilarang oleh Akta
dengan niat tertentu. Seksyen 82 melarang
pengemukaan dokumen palsu atau yang diubah
serta maklumat palsu atau mengelirukan termasuk
peninggalan material.

Pesalah boleh didenda tidak melebihi
RM500,000, dipenjarakan selama
tempoh tidak melebihi lima tahun
atau kedua-duanya.

Di bawah Seksyen 88, seseorang
individu boleh didenda tidak melebihi
RM100,000, dipenjarakan selama
tempoh tidak melebihi tiga tahun atau
kedua-duanya.

Di bawah Seksyen 83, pengarah dan
pihak yang bertanggungjawab dalam
pengurusan boleh dikenakan penalti
yang sama seperti individu tertakluk
kepada pembelaan yang diperuntuk-
kan.

Di bawah Seksyen 88, syarikat,
perkongsian, koperasi atau badan
profesional boleh didenda tidak
melebihi RM500,000. Seksyen 83 juga
boleh memperluas liabiliti kepada
pengarah dan pihak yang
bertanggungjawab dalam pengurusan
tertakluk kepada pembelaan yang
diperuntukkan.

Seksyen 75

Obligasi Kerahsiaan

Kakitangan Tribunal dan pihak lain yang
mempunyai akses kepada maklumat atau
dokumen berkaitan Tribunal Rayuan tidak boleh
mendedahkannya kecuali dibenarkan di bawah
Seksyen 75.

Di bawah Seksyen 88, seseorang
individu boleh didenda tidak melebihi
RM100,000, dipenjarakan selama
tempoh tidak melebihi tiga tahun atau
kedua-duanya.

Di bawah Seksyen 88, syarikat,
perkongsian, koperasi atau badan
profesional boleh didenda tidak
melebihi RM500,000, jika berkenaan.
Seksyen 83 juga boleh memperluas
liabiliti kepada pengarah dan pihak yang
bertanggungjawab dalam pengurusan
tertakluk kepada pembelaan yang
diperuntukkan.

Seksyen 85

Ketidakpatuhan
Pentadbiran

Pihak berkuasa berkaitan boleh mengenakan
penalti pentadbiran bagi kegagalan mematuhi
arahan, pekeliling atau garis panduan yang
dikeluarkan di bawah Akta atau bagi pelanggaran
peraturan yang dibuat di bawah Akta. Notis
bertulis hendaklah terlebih dahulu dikeluarkan
dengan memberikan tempoh 14 hari untuk
menunjukkan sebab.

Sumber: Kementerian Kewangan Malaysia

Pihak berkuasa boleh mengenakan
penalti sehingga RM25,000 atau
sehingga RM500 bagi setiap hari
ketidakpatuhan tertakluk kepada
jumlah maksimum RM50,000.

TINJAUAN FISKAL

Penalti pentadbiran terpakai kepada
pihak berkaitan. Seksyen 85 tidak
menetapkan penalti berasingan bagi
entiti korporat.

G. Menyokong Objektif Sosioekonomi

Walaupun Akta 882 mengguna pakai amalan terbaik antarabangsa termasuk UNCITRAL Model Law
on Public Procurement? dan amalan terbaik World Bank, namun Kerajaan kekal komited untuk
memajukan agenda sosioekonomi Malaysia melalui perolehan kerajaan. Seksyen 29 memberikan
kuasa kepada Menteri, Menteri Besar atau Ketua Menteri yang berkenaan demi kepentingan negara
atau negeri bagi mendorong, mempromosi, menggalakkan atau memudah cara pembangunan
sosial, ekonomi dan alam sekitar. Peruntukan ini menyediakan fleksibiliti untuk menyokong dasar
dan langkah perolehan seperti keutamaan Bumiputera, barangan buatan tempatan, PMKS serta
Perolehan Hijau Kerajaan. Penerapan objektif sosioekonomi ini dalam rangka kerja perolehan
membolehkan perbelanjaan awam menyumbang kepada pencapaian matlamat pembangunan
negara yang lebih luas tanpa menjejaskan ketelusan, akauntabiliti dan nilai terbaik untuk wang.

Kesimpulan

Akta 882 merupakan pembaharuan perundangan penting yang menyediakan rangka kerja utama
demi mewujudkan dan memperkukuh ekosistem perolehan yang adil, telus, bertanggungjawab,
dinamik dan berintegriti tinggi. Melalui pengukuhan mekanisme kawal selia, dana Kerajaan

dapat dioptimumkan bagi membangunkan infrastruktur awam, meningkatkan daya saing negara
pada peringkat global dan memberikan keutamaan kepada agenda pembangunan negara. Akta

ini menyediakan dasar dan pentadbiran yang jelas dalam mengawal kuasa budi bicara Menteri
Kewangan sekali gus memperkukuh tadbir urus pengurusan kewangan awam selaras dengan
objektif Akta 850. Secara keseluruhan, pembaharuan ini memperkukuh asas pengurusan kewangan
awam yang baik, mendukung aspirasi kerangka Ekonomi MADANI serta menyumbang ke arah
Malaysia yang lebih mampan, berdaya tahan dan makmur.

RAJAH 3.1. Jumlah Perbelanjaan mengikut Sektor

Sumber: Kementerian Kewangan Malaysia

SEKSYEN 3 PERBELANJAAN KERAJAAN PERSEKUTUAN

